
Os nenos van á escola. 

			Lúa dorme no berce

			a perna solta. 

			Os nenos van ao mar. 

			Lúa pídelles cunchas

			para xogar. 

			Os nenos van á horta. 

			Lúa pídelles grilos, 

			estralotes, amoras...

			Lúa ten enfeitizo.

			Se a arrolo e agarimo, 

			quedo eu durmido.

—Onde estás, Lúa Lueira, 

			que non te vexo?

			—No curuto da árbore,

			comendo un péxego.

			—Onde estás, Lúa Lúa, 

			que non te pillo? 

			—Mira as plumas durmidas

			dos estorniños.

			—Onde estás, Lúa Lueira, 

			que non te entendo?

			—Mira na nube verde

			que leva o vento.

			—Onde estás, Lúa Lúa?

			–miro no escuro–.

			—Agarda un momentiño, 

			que saio e alumo.

		

	
		
			
—O seu niño é moi quente, 

			amigo reiseñor. 

			—Do meu canto se fai, 

			do meu amor. 

			—O seu tobo é xeitoso, 

			señor raposo. 

			—É do vento do bosque, 

			cando soño. 

			—A súa luz, sol, é alegre,

			madrugadora. 

			—É das vosas pupilas 

			murmuradoras.

			—O seu misterio é fondo,

			señora lúa.

			—É porque vós me amades,

